
						З пляцоўкі Вікікрыніцы

					

					


					
					
					Старонка праверана
Аж бацьку гора з ног зваліла,—

Пайшоў на той сьвет без пар;

У год капай зноў тры магілы:

Зьлёг брат і дзьве зьляглі сястры.


Пайшло няшчасьце за няшчасьцем;

Я кут пакінуць мусіў свой…

Дзе ступіш—сьмешкі ды напасьці,

Хоць налажы ты галавой.


Пазнаў куткоў чужых сьцюдзёнасьць,

Нагайку службы я пазнаў,

У сьлед мая шла беспрытоннасьць,

З ёй вецер песьні напяваў.


А думкі рваліся да сонца,

Туды—да ціхіх, добрых зор,

Да волі, шчаснасьці бясконца

З пустынных ніў, з гаротных гор.


Ліў нейкі мне таёмны голас

Праявы дзіўныя ў душу;

Іх чуў, як чуе сонца колас,

І думаў—зло сваё скрышу.


...........


Іду… Куды ісьці сягоньня?

Аднэй няма, а шмат дарог…

Адлогам родныя сьпяць гоні,

Іржа на вышках есьць нарог.

